ԱՄՓՈՓԱԹԵՐԹ
«ՀՀ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒԼԻՍԻ 15-Ի N 1169-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ
ՎԵՐԱԲԵՐՅԱԼ

	Կրթության տեսչական մարմին
	
	01/05.1/567-2023
13.07.2023

	1. Վերնագրում «ՀՀ» հապավումը փոխարինել «Հայաստանի Հանրապետության» բառերով, «փոփոխություն» բառը փոխարինել «փոփոխություններ» բառով:
	
	Ընդունվել է:

	2. 1-ին կետը «15-ի» բառից հետո լրացնել ««Նախադպրոցական ուսումնական հաստատությունների` պետական բյուջեից մեկ սանի հաշվարկով ֆինանսավորման կարգը, այդ թվում՝ կրթության և զարգացման առանձնահատուկ պայմանների ապահովման համար անհրաժեշտ ֆինանսավորման բարձրացված չափաքանակը սահմանելու մասին»» բառերով:
	
	Ընդունվել է:

	3. 2-րդ ենթակետը շարադրել հետևյալ խմբագրությամբ՝ ««2) 2023 թվականի սեպտեմբերի 1-ից՝ զինծառայող ծնողի, ռազմական գործողություններին մասնակցած ծնողի երեխաները, Հայաստանի Հանրապետության տարածքում ադրբեջանական ագրեսիայի հետևանքով զոհված զինծառայողի երեխաները.»»:
	
	Ընդունվել է:

	4. 3-րդ ենթակետում «նպաստ ստացող համակարգում» բառերը փոխարինել «նպաստի համակարգում» բառերով:
	
	Ընդունվել է:

	5. 2-րդ կետում «ենթակետի» բառը փոխարինել «ենթակետը» բառով, «բառերը» բառը փոխարինել «բառերով» բառով:
	
	Ընդունվել է:

	Երևանի քաղաքապետարան
	
	01/125392-23
12.07.2023

	1. Նախագծի վերնագիրը չի համապատասխանում բովանդակությանը, քանի որ նախագծով ՀՀ կառավարության 2021 թվականի հուլիսի 15-ի N 1169-Ն որոշման մեջ կատարվում են փոփոխություններ և լրացում, հետևաբար առաջարկում եմ նախագիծը համապատասխանեցնել  «Նորմատիվ իրավական ակտերի մասին»  օրենքի 12-րդ հոդվածի 1-ին մասի պահանջներին
	
	Ընդունվել է:

	2. նախագծի կետերի համարակալումը և նախագծում ՀՀ կառավարության վերոնշյալ անվանման հիշատակումն անհրաժեշտ է համապատասխանեցնել «Նորմատիվ իրավական ակտերի մասին» օրենքի 4-րդ գլխով սահմանված օրենսդրական տեխնիկայի կանոններին:

	
	Ընդունվել է:

	ՀՀ աշխատանքի և սոցիալական
            հարցերի նախարարություն
	
	ՆՄ/ՔՀ-2-1/18547-2023 
25.07.2023

	1. Նախագծի 2-րդ կետն առաջարկվում է շարադրել հետևյալ բովանդակությամբ.
«2. Որոշման հավելվածի 8-րդ կետի 1-ին ենթակետում ««Նվազագույն ամսական աշխատավարձի մասին» Հայաստանի Հանրապետության օրենքի 1-ին հոդվածով սահմանված նվազագույն ամսական աշխատավարձի չափին» բառերը փոխարինել «օրենքով սահմանված նվազագույն ամսական աշխատավարձի անվանական չափին»։
Սույն առաջարկը պայմանավորված է այն հանգամանքով, որ «Նվազագույն ամսական աշխատավարձի մասին» օրենքի 1-ին հոդվածով սահմանված նվազագույն ամսական աշխատավարձի չափի մեջ արդեն իսկ չեն ներառվում աշխատավարձից վճարվող հարկերը, սոցիալական կամ օրենքով սահմանված պարտադիր այլ վճարները, հավելումները, հավելավճարները, պարգևատրումները և լրավճարները (տե՛ս նույն օրենքի 4-րդ հոդվածը):
Հետևաբար, քանի որ ՀՀ կառավարության 2021 թվականի հուլիսի 15-ի N 1169-Ն որոշման հավելվածի 8-րդ կետի 1-ին ենթակետում սահմանված է այն բազային աշխատավարձը, որի հիման վրա հաշվարկվելու են 8-րդ կետում նշված աշխատողների աշխատավարձերը, իրավաչափ կլինի, որ բազային աշխատավարձի մեջ ներառված լինեն հարկերը, սոցիալական կամ օրենքով սահմանված պարտադիր այլ վճարները, որով հստակ աշխատավարձերի չափեր կսահմանվեն, որն էլ հիմք կհանդիսանա աշխատողների աշխատանքային պայմանագրերում աշխատավարձերի չափերը սահմանելու ժամանակ։
Այս առումով հարկ է նկատի ունենալ այն հանգամանքը, որ «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» 2023 թվականի մայիսի 3-ի ՀՕ-160-Ն օրենքով ՀՀ աշխատանքային օրենսգրքի 84-րդ հոդվածի 1-ին մասի (որով սահմանվում են աշխատանքի ընդունման մասին անհատական իրավական ակտում, աշխատանքային պայմանագրում ներառվող պայմանները) 7-րդ կետում «չափը և (կամ)» բառերը փոխարինվել են «չափը (ներառյալ՝ աշխատավարձից վճարվող հարկերը, սոցիալական կամ օրենքով սահմանված պարտադիր այլ վճարները) և» բառերով։ Նշված փոփոխությունն ուժի մեջ կմտնի 2023 թվականի հուլիսի 31-ից։ Հարկ է նշել նաև, որ սույն փոփոխությունն ունի հստակեցնող նշանակություն և գործող կարգավորումների համատեքստում էլ այնպես է, որ աշխատողների աշխատանքային պայմանագրերում աշխատավարձերը պետք է նշվեն հարկերը, սոցիալական կամ օրենքով սահմանված պարտադիր այլ վճարները ներառված տարբերակով։
	
	Ընդունվել է մասնակի:
Վճարումները կատարվելու են այդ տրամաբանությամբ և փոփոխությունը նպատակ ունի վերացնել տարընկալումները՝  չխաթարելով ոլորտում առկա վարձատրության քաղաքականության տրամաբանությունը՝ մարդկանց համար չստեղծելով առկա վիճակը վատթարացնող պայմաններ:

	2. Առաջարկում ենք նաև ՀՀ կառավարության 2021 թվականի հուլիսի 15-ի N 1169-Ն որոշման հավելվածի 8-րդ կետի 2-րդ և 3-րդ ենթակետերից հանել «նաև» բառերը, որն իրավակիրառ պրակտիկայում կարող է տարընկալման տեղիք տալ և սուբյեկտիվ հաշվարկների պատճառ հանդիսանալ։
	
	Ընդունվել է:

	3. Միաժամանակ, հաշվի առնելով, որ ՀՀ կառավարության 2015 հոկտեմբերի 22-ի N 1222-Ն որոշման (որով սահմանված են պետական և տեղական ինքնակառավարման մարմին չհամարվող բյուջետային հիմնարկների աշխատողներին բարձրլեռնային բնակավայրերում աշխատելու համար լրավճար վճարելու կարգը և չափը) կարգավորումները ենթարկվել են որոշակի փոփոխությունների ՀՀ կառավարության 2023 թվականի մարտի 2-ի N 258-Ն որոշմամբ՝ առաջարկվում է նախագիծը լրացնել նոր կետով, որով փոփոխություն կնախատեսվի ՀՀ կառավարության 2021 թվականի հուլիսի 15-ի N 1169-Ն որոշման հավելվածի 9-րդ կետում՝ տվյալ կետի կարգավորման ձևակերպումները ՀՀ կառավարության 2015 հոկտեմբերի 22-ի N 1222-Ն որոշման գործող կարգավորումների ձևակերպումներին համապատասխանեցնելու նպատակով։
	
	Ընդունվել է:

	4. Հաշվի առնելով, որ նախագծի 2-րդ կետով ՀՀ կառավարության 2021 թվականի հուլիսի 15-ի N 1169-Ն որոշման մեջ կատարվում է լրացում՝ առաջարկվում է որոշման վերնագրում «փոփոխություն» բառից հետո լրացնել «և լրացում» բառերը։
	
	Ընդունվել է:

	5. Առաջարկվում է նախագծի 1-ին կետի կետի «ընտանեկան նպաստ ստացող համակարգում հաշվառված» բառերը փոխարինել «ընտանիքի սոցիալական գնահատման համակարգում հաշվառված սոցիալապես անապահով ճանաչված» բառերով:
	
	Ընդունվել է:

	6. Առաջարկվում է 1-ին կետի «տարածքում ադրբեջանական ագրեսիայի արդյունքում զոհված» բառերը փոխարինել «պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված (մահացած) կամ Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ժամանակ անհայտ կորելու հետևանքով դատական կարգով անհայտ բացակայող կամ մահացած ճանաչված» բառերով:
	
	Ընդունվել է:

	7. Պետական բյուջեից մեկ սանի հաշվարկով ֆինանսավորումն իրականացնել նաև երեխաների շուրջօրյա խնամքի հաստատություններում (ներառյալ ճգնաժամայաին աջակցության կենտրոններում) խնամք ստացող երեխաների, ինչպես նաև խնամատարության մեջ գտնվող երեխաների համար՝ հաշվի առնելով կյանքի դժվարին իրավիճակում հայտնված նշված երեխաների սոցիալականացման գործընթացում պետության պոզիտիվ պարտավորությունը։ 
	
	  Կրթության, գիտության, մշակույթի և սպորտի նախարարությունը նախադպրոցական կրթության համընդհանուր ներառականության քաղաքականության շրջանակներում կարևորում է երեխաների շուրջօրա խնամքի հաստատություններում գտնվող նախադպրոցական տարիքի երեխաների՝ նախադպրոցական ուսումնական հաստատություններ հաճախելն ու սոցիալականացվելը: Սակայն, հաշվի առնելով, որ երեխաների շուրջօրա խնամքի հաստատություններում (ներառյալ ճգնաժամայաին աջակցության կենտրոններում) խնամք ստացող երեխաների, ինչպես նաև խնամատարության մեջ գտնվող երեխաների՝ այդ կառույցներում ընդգրկվածության համար արդեն իսկ նախատեսված է պետական բյուջեից ֆինանսավորում Աշխատանքի և սոցիալական հարցերի նախարարության բյուջեում, և Կրթության, գիտության, մշակույթի և սպորտի նախարարության միջնաժամկետ ծախսային ծրագրերով նման միջոցներ նախատեսված չեն, ուստի նման մոտեցում հնարավոր կլինի միայն նոր ֆինանսավորումների նախագծերի քննարկման ընթացքում:

	ՀՀ ֆինանսների նախարարություն
	
	01/34-3/14470-2023
21.07.2023

	Նախագծով նախատեսվում է փոփոխություն կատարել ՀՀ կառավարության 15.07.2021թ. N1169-Ն որոշմամբ (այսուհետ՝ Որոշում) սահմանված նախադպրոցական ուսումնական հաստատությունների` մեկ սանի հաշվարկով ՀՀ պետական բյուջեի միջոցներից ֆինանսավորման  կարգում, նախատեսելով ներքոհիշյալ խմբերում ընդգրկված երեխաների գծով ֆինանսավորման ժամկետների փոփոխություն, մասնավորապես, ՀՀ պետական բյուջեից՝
1) զինծառայող ծնողի, ռազմական գործողություններին մասնակցած ծնողի (ծնողների) երեխաների, ՀՀ տարածքում ադրբեջանական ագրեսիայի արդյունքում զոհված զինծառայողների ընտանիքների երեխաների նախադպրոցական կրթության գծով ծախսերի ֆինանսավորումն իրականացնել 2023թ. սեպտեմբերի 1-ից` Որոշմամբ սահմանված 2024թ. սեպտեմբերի 1-ի փոխարեն, 
2) ընտանեկան նպաստ ստացող համակարգում հաշվառված ընտանիքների երեխաների գծով ֆինանսավորումն իրականացնել 2024թ. սեպտեմբերի 1-ից՝ Որոշմամբ սահմանված 2023թ. սեպտեմբերի 1-ի փոխարեն:
Հարկ է նշել, որ ՀՀ 2024-2026թթ. պետական միջնաժամկետ ծախսային ծրագրով (այսուհետ՝ ՄԺԾԾ) 1-ին խմբում ընդգրկված շահառուների մասով պետական բյուջեից ֆինանսավորումը նախատեսվում է իրականացնել 2024թ. սեպտեմբերի 1-ից, իսկ 2-րդ խմբում ընդգրկվածների մասով՝ 2025թ. սեպտեմբերի 1-ից (ծախսերը ծրագրավորվել են՝ հիմք ընդունելով 1146 ծրագրի «12013 Սոցիալական որոշ խմբերի 1.5-5 տարեկան երեխաների նախադպրոցական կրթության ապահովում» միջոցառման գծով ՀՀ կրթության, գիտության, մշակույթի և սպորտի նախարարության (այսուհետ՝ Նախարարություն) բյուջետային հայտով ներկայացված ֆինանսական և ոչ ֆինանսական ցուցանիշները): Ուստի Նախագծի ընդունումը 2024-2025թթ. կհանգեցնի ՀՀ պետական բյուջեից լրացուցիչ միջոցների հատկացման անհրաժեշտության՝ ըստ տարիների՝ 5.1 և 5.6 մլրդ դրամի չափով:
Վերոգրյալը նկատի ունենալով, ինչպես նաև հաշվի առնելով 2024-2026թթ. ՄԺԾԾ-ով արդեն իսկ քննարկված և հաստատված բյուջետային հատկացումների չափաքանակները, հայտնում ենք, եթե Նախագծով առաջարկվող փոփոխությունները Նախարարության կողմից իրականացվող քաղաքականության շրջանակներում համարվում են ոլորտային առաջնահերթություն, ապա դրանք պետք է իրականացվեն այն տրամաբանությամբ և ժամկետներում, որոնց գծով ՄԺԾԾ-ով արդեն իսկ պլանավորվել են համապատախան միջոցներ՝ չգերազանցելով հաստատված հատկացումների շրջանակը և չձևավորելով պետական բյուջեի համար լրացուցիչ նոր պարտավորություններ:
	
	Ընդունվել է ի գիտություն:


	Ինչ վերաբերում է վերոնշված միջոցառման գծով ՀՀ 2023թ. պետական բյուջեով նախատեսված հատկացումներին, ապա հայտնում ենք, որ պետական բյուջեի հաշվարկներում 4 ամսվա կտրվածքով ծախսեր են նախատեսվել ընտանեկան նպաստի համակարգում հաշվառված ընտանիքների երեխաների գծով: Ուստի նշված շահառուների գծով 2023թ. համար արդեն իսկ պլանավորված ծախսերի տեղափոխումը 2025թ. սեպտեմբեր ամիս՝ կհանգեցնի ՀՀ 2023թ. պետական բյուջեով նախատեսված ծախսերի շուրջ 2.2 մլրդ դրամի տնտեսման (զինծառայող ծնողի, ռազմական գործողություններին մասնակցած ծնողի (ծնողների) երեխաների, ՀՀ տարածքում ադրբեջանական ագրեսիայի արդյունքում զոհված զինծառայողների ընտանիքների երեխաների նախադպրոցական կրթության գծով ծախսերի ֆինանսավորումը 2023թ. սեպտեմբերից իրականացնելու պարագայում տնտեսումը կկազմի 1.1 մլրդ դրամ), որը ենթակա կլինի վերադարձման պետական բյուջե՝ հիմք ընդունելով ՀՀ վարչապետի 29.06.2023թ. N02/16.4/22372-2023 հանձնարարականը:
	
	Ընդունվել է ի գիտություն:

	Հիմք ընդունելով «Նորմատիվ իրավական ակտերի մասին» օրենքի 17-րդ հոդվածի 8-րդ մասը՝ Նախագծի 1-ին կետում անհրաժեշտ է նշել իրավական ակտի լրիվ անվանումը: 
	
	Ընդունվել է:

	ՀՀ արդարադատության նախարարություն
	
	/27.2/39709-2023
05.09.2023

	1. Որոշման վերնագրում կատարվող փոփոխությունը անհրաժեշտ է կատարել նաև Որոշման 1-ին կետում:
	
	Ընդունվել է:

	2. Նախագծի 2-րդ կետում «Հայաստանի Հանրապետության կառավարության 2021 թվականի հուլիսի 15-ի N 1169-Ն» բառերը անհրաժեշտ է հանել: 	
	
	Ընդունվել է:

	3. Նախագծի 2-րդ կետի 5-րդ ենթակետերում «վայրերում» և «բնակավայրերում» բառերից հետո օգտագործվող «բառերը» և «բառերով» բառերը անհրաժեշտ է նշել եզակի թվով համապատասխան հոլովաձևերով:        
	
	Ընդունվել է:

	Վարչապետի աշխատակազմի սոցիալական հարցերի վարչություն
	
	02/11/32861-2023
25.09.2023

	1. Նախագծի՝ 
	
	

	        1) 1-ին և 2-րդ կետերով  Կառավարության 2021 թվականի հուլիսի 15-ի N 1169-Ն որոշման (այսուհետ՝ որոշում) վերնագրում, 1-ին կետում և հավելվածի վերնագրում կատարվող փոփոխությունների արդյունքում որոշման վերոհիշյալ մասերի և մնացած  տեքստի միջև առաջանում է բովանդակային անհամապատասխանություն, քանի որ որոշումը շարադրված է նախադպրոցական ուսումնական հաստատությունների ֆինանսավորման կարգի տրամաբանությամբ, իսկ որոշման մեջ «կարգ» բառը «չափաքանակ» բառով փոխարինելը որոշումը «Նախադպրոցական կրթության մասին» օրենքում փոփոխություն կատարելու մասին» ՀՕ-217-Ն օրենքի վերաբերելի կարգավորումներին համապատասխանեցնելու հետ մեկտեղ խնդրահարույց է դարձնում դրանում նախադպրոցական ուսումնական հաստատությունների ֆինանսավորման կարգի վերաբերյալ դրույթները պահպանելու իրավական հիմնավորվածությունը: Միաժամանակ, հարկ է ընդգծել, որ հակառակ նախագծով առաջարկվող փոփոխությունների տրամաբանության՝ նախագծում և որոշման մեջ մի շարք դեպքերում գործածվում է «կարգ» բառը (օրինակ՝ նախագծի 2-րդ կետի 6-րդ ենթակետում, որոշման 2-րդ կետի 1-2-րդ ենթակետերում, հավելվածի 1-ին, 3-4-րդ և այլ կետերում): Ավելին, որոշման հավելվածի 1-ին կետում առկա է նաև «բարձրացված չափաքանակ» հասկացությունը, որը նախագծի տրամաբանությամբ պետք է փոխարինվեր նպատակային ֆինանսավորմամբ.
	
	Ընդունվել է: Կառավարության 2021 թվականի հուլիսի 15-ի N 1169-Ն որոշման  վերնագրում, 1-ին կետում և հավելվածի վերնագրում թողնվել է «Կարգ» բառը՝ հղում կատարելով «Նախադպրոցական կրթության մասին» Հայաստանի Հանրապետության օրենքի 28-րդ հոդվածի 4-րդ կետին:

	2) 2-րդ կետի 1)-ին ենթակետով նոր խմբագրությամբ շարադրվող հավելվածի վերնագրից անհրաժեշտ է հանել «մասին» բառը.
	
	Ընդունվել է: Նախագիծը խմբագրվել է:

	3) հիմնավորման մեջ՝ 
        ա. մանրամասն անդրադարձ չկա առաջարկվող բոլոր կարգավորումներին,
	բ. բացակայում է «ռազմավարական փաստաթղթերի հետ կապը» բաժինը.
	
	Ընդունվել է: Հիմնավորումը լրամշակվել է:

	4) ամփոփաթերթում հաղթահարված չեն ֆինանսների նախարարության դիտարկումներն առ այն, որ՝ 
        ա. «Նախագծի ընդունումը 2024-2025թթ. կհանգեցնի ՀՀ պետական բյուջեից լրացուցիչ միջոցների հատկացման անհրաժեշտության՝ ըստ տարիների՝ 5.1 և 5.6 մլրդ դրամի չափով», 
        բ. «Նախագծով առաջարկվող փոփոխությունները ... պետք է իրականացվեն այն տրամաբանությամբ և ժամկետներում, որոնց գծով ՄԺԾԾ-ով արդեն իսկ պլանավորվել են համապատախան միջոցներ՝ չգերազանցելով հաստատված հատկացումների շրջանակը և չձևավորելով պետական բյուջեի համար լրացուցիչ նոր պարտավորություններ:»:

	Նախագծով նախատեսվում է փոփոխություն կատարել ՀՀ կառավարության 2021 թվականի հուլիսի 15-ի թիվ 1169-Ն որոշմամբ սահմանված նախադպրոցական ուսումնական հաստատությունների` մեկ սանի հաշվարկով ՀՀ պետական բյուջեի միջոցներից ֆինանսավորման  կարգում՝ նախատեսելով ներքոհիշյալ խմբերում ընդգրկված երեխաների գծով ֆինանսավորման ժամկետների փոփոխություն, մասնավորապես, ՀՀ պետական բյուջեից՝ 
· զինծառայող ծնողի, ռազմական գործողություններին մասնակցած ծնողի (ծնողների) երեխաների, ՀՀ տարածքում ադրբեջանական ագրեսիայի արդյունքում զոհված զինծառայողների ընտանիքների երեխաների նախադպրոցական կրթության գծով ծախսերի ֆինանսավորումն իրականացնել 2023 թվականի սեպտեմբերի 1-ից` Որոշմամբ սահմանված 2024 թվականի սեպտեմբերի 1-ի փոխարեն, 
·  ընտանեկան նպաստ ստացող համակարգում հաշվառված ընտանիքների երեխաների գծով ֆինանսավորումն իրականացնել 2024 թվականի սեպտեմբերի 1-ից՝ Որոշմամբ սահմանված 2023 թվականի սեպտեմբերի 1-ի փոխարեն: 
Այս առումով կարևորում ենք Ֆինանսների նախարարության կարծիքը, համաձայն որի՝ փոփոխությունները պետք է իրականացվեն այն տրամաբանությամբ և ժամկետներում, որոնց գծով ՄԺԾԾ-ով արդեն իսկ պլանավորվել են համապատախան միջոցներ՝ չգերազանցելով հաստատված հատկացումների շրջանակը և չձևավորելով պետական բյուջեի համար լրացուցիչ նոր պարտավորություններ: 
	
	Նախագծի ընդունմամբ, հաշվի առնելով 2024 թվականի համար մարզպետարանների կողմից տրված փաստացի տվյալները, ֆինանսական միջոցների ավելացման անհրաժեշտություն կառաջանա: Կից ներկայացված ֆինանսական հաշվարկը բխում է 2024 թվականի՝ հաստատված պետական բյուջեի ֆինանսական ցուցանիշներից:

	Միաժամանակ, հաշվի առնելով այն, որ Նախագծի 6-րդ կետով առաջարկվում է հաշմանդամություն ունեցող սաների կրթության և զարգացման կազմակերպման գործընթացում խելամիտ հարմարեցումներ ապահովելու նպատակով համայնքային ենթակայությամբ գործող նախադպրոցական ուսումնական հաստատությունների պահպանման ծախսերում պետական բյուջեի միջոցներից տրամադրել համապատասխան միջոցներ հաշմանդամություն ունեցող երեխաների համար ֆիզիկական միջավայրի հարմարեցումների համար, ինչպես նաև տրամադրել նպատակային ֆինանսավորում հաշմանդամություն ունեցող երեխաների կրթության կազմակերպման գործընթացում խելամիտ հարմարեցումներ ապահովելու նպատակով, առաջարկում ենք Նախագծի ընդունման հիմնավորմամբ նշել նշյալ փոփոխության նպատակադրումը,  ներկայացնելով նաև դրա  ֆինանսական գնահատականը և ֆինանսավորման աղբյուրը:
	
	Ընդունվել է: Հիմնավորումը լրամշակվել է:



